
Til mamma og pappa


PROLOG

Santiago, Chile, 26.april 1972

SVEIN



Det aller beste med Karen er at vi kan snakke om alt. Det nest beste er at vi også kan vere stille saman, eller berre småprate, som no.

–Sliten? spør ho.

–Varm, i alle fall, svarar eg, smiler og klemmer handa hennar.

Sveitten renn nedover kroppen min. Støvet frå vegen legg seg som ein film på frontruta og vindaugsviskarane er øydelagde, eg kan ikkje sjå dei kvite toppane eg veit ligg og lyser der framme.

Vi har vore i Santiago i fem dagar og skal tilbake til landsbyen. Teltet og soveposane ligg baki bilen. I staden for å dra til Peru i april, blei eg med Karen opp i fjella. Det er der eg høyrer heime no, dit eg lengtar tilbake når vi er i byen.

Karen sit ved sida av meg. Ho er tjuetre, to år yngre enn eg, kledd i lys linbukse og kvit bomullsbluse. Det lange, glatte håret hennar blir halde tilbake av eit grønt hårband. Ho ser alltid så rein ut, også når det er mange dagar sidan vi har dusja eller bytt klede. Det er lett å tru at ho berre er ei vakker ungjente. Men ho er meir sjølvstendig enn nokon andre eg veit om, heilt ulik Ranveig. Karen seier det er det som hende på Kent som har gjort ho slik. Etter å ha vore med på det er det ikkje så mykje att å vere redd for.



Eg har ikkje fortalt ho om det som skjedde i går kveld. Det er uansett ikkje råd å gjenskape det.

Klokka var rundt ti, eg var svolten og gjekk ut for å få tak i noko å ete. Karen låg og sov på hotellrommet, ho treng mykje søvn for tida. Ute var det kjølig, sandstøv bles gjennom gatene, og det var merkeleg lite folk å sjå. Eg skunda meg til den vesle butikken i sidegata, kjøpte eit brød, litt skinke og ost, veksla nokre ord med han bak disken og byrja gå tilbake.

Idet eg runda hjørnet og svinga inn i den litt slitne, rette gata der hotellet låg, gjekk eg på ein stor flokk laushundar. Nokre var mørkegrå, andre brune, det var kanskje opptil tretti av dei. Det slo meg at dette måtte vere dei hundane folk snakka om, som dei var så redde for, at det kanskje var difor det ikkje var nokon å sjå ute. Hundane måtte ha høyrt meg kome, for alle hadde snuten vend mot meg. Fremst stod ein stor brande som måtte vere leiaren for flokken. Han hadde skrå, lure auge, var den einaste som var kvit, og var vel den eldste av dei.

Og på eitt eller anna vis, kanskje fordi mor mi har lært meg at ein aldri må la nokon sjå at ein er redd, det er først då ein verkeleg er i fare, visste eg at eg ville få dei etter meg om eg sprang. I staden nærma eg meg flokken, snakka til dei med roleg stemme. –Men hei, biskane, sit de her og ventar på meg, de, då? Fine biskar, ja, fine biskar.

Leiarhunden reiste seg, kom bort til meg og snusa på meg. Eg heldt hendene ned og fingrane utstrekte, med handbakane mot snuten hans. Også det har mor mi lært meg: hald handbaken fram, så trur ikkje hunden du skal slå, og tek ikkje pulsåra di om han bit. Han snuste på hendene mine, som sikkert lukta mest av Karen. Truleg var det første gong han var så nær eit menneske, i alle fall eitt han ikkje trong forsvare seg mot, og han såg ut til å trivast med det. Eg har jo vakse opp med Ludvig I og II, er vand med hundar, kanskje merka han det.

Etter ei stund sa eg at det var hyggeleg å helse på dei, men no måtte eg tilbake til kjærasten min, kunne dei tenkje seg å følgje meg?

Like etter gjekk vi gjennom gatene. Leiarhunden gjekk ved sida av meg, resten av flokken kom i hælane på oss.

–Takk for at de har vore så venlege, sa eg då vi kom til hotelldøra. Hundane sat side om side, i to rader, og stirte.

Resten av kvelden kjende eg meg underleg tung og lett på same tid, som om eg hadde fått eit varsel. Eg sat lenge og såg på Karen. Ho låg på magen oppå sengeteppet og sov. Det gylne håret hennar låg som ei vifte utover puta.



–Kaffi? seier ho.

–Ja takk, seier eg, og ho bøyer seg ned mot golvet, tek opp termosen, skjenkjer kaffi i ein av stålkoppane vi har med.

–Det blir fint å kome opp i høgda att, seier eg. –Vekk frå den sure smogen og tåka nede i byen.

Og nett då dukkar dei majestetiske Andesfjella opp framfor oss. Sjølv no, etter den lange sommaren, er toppane kvitkledde.

–Ja, betre for den vesle også, seier Karen, kikar ned, stryk seg over magen, der det framleis ikkje er noko å sjå.

Eg smiler tilbake, men seier ikkje noko. Ho må ha blitt gravid den aller første gongen vi var saman. Vi har bestemt oss for at det er ein god ting.

Eg må skrive til Ranveig igjen. Det blei for krast førre gongen. Eg meinte det ikkje slik. Og eg vil jo sjå ungen, gler meg til det. Så har ikkje ting blitt heilt slik dei burde vere, men kanskje kan dei vere sysken, dei to små. Det blir jo berre om lag eit halvt år mellom dei. Kanskje kan mødrene deira bli vener. Uansett må eg ta ansvar. Det er min unge også, sjølv om det ikkje skulle bli Ranveig og meg.

Eg må ta meg ein tur heim, ikkje bry meg om far min, krangelen vår eller det eg sa om aldri å kome tilbake. Det nyttar ikkje å rømme frå det, det veit eg no, etter eg har drege til den andre sida av jordkloden utan at det har blitt borte. Men nett no kjenner eg meg så avklart. Den gamle uroa i kroppen er borte, det må vere det rolege ved Karen som har smitta over på meg. Rett nok veit ho framleis ikkje om Ranveig og ungen. Men snart skal eg fortelje ho det.

Karen skrur opp radioen, og der er den songen igjen, Simon and Garfunkel med Sound of Silence. Vi køyrer forbi ei ungjente som ser ut til å vere seksten–sytten år. Ho går lengst ute i vegen, har mørkt krølla hår som fell nedover ryggen hennar, grøn veske, smale legger og sandalar. Den svarte kjolen hennar har blomar i alle slags fargar, raudt, oransje, gult, blått.

–Herregud, folk er så vakre i dette landet, seier Karen, på sitt erkeamerikanske vis. –Her er kaffien din, Svein.

Vegane er så dårlege her, det humpar og ristar. Det er nesten så den varme drikken skvulpar over idet eg tek imot koppen.

–Takk, seier eg.

Vi smiler til kvarandre. Eg elskar ho. Alt kjem til å ordne seg, det kjenner eg på meg.


DEL I


KAPITTEL 1

Oslo, 18. mars 2002

TONJE



No blir ingenting som før, tenkjer ho idet dei seks berarane løftar kista. Dei løftar skeivt, kista blir hengande litt ned på høgre sida. Det ser ikkje ut som dei har øvd. Ikkje så rart, når dei ikkje kjenner kvarandre. Det er to naboar, to nevøar og to av dei sprekaste frå eldresenteret der Dagny var frivillig til ho blei sjuk. Farmora fekk mange kommentarar om at ho som snart var åtti, jobba på eldresenteret der jamaldringane var gjester. Men så var ho også i uvanleg god form for alderen, gjekk lange turar med Ludvig, var på dansetrening nede i byen, spela tennis med dei gamle handballveninnene.

Alt hadde gått så fort, det var berre fire veker sidan ho blei hasteinnlagd på sjukehuset med galopperande kreft i magen. I ettertid fekk dei vite at ho hadde kjent til sjukdomen i fleire månader, utan å seie det til nokon.

Den eine av dei eldre mennene sveittar, ser ho. Store dropar renn nedover panna hans. Det var farfaren som meinte alle berarane måtte vere menn. Han hadde vore så oppløyst at dei lét han få det som han ville, men no angrar ho. Det var ho og mora som burde ha bore.

Ho går fram dit kista har stått, løftar opp kransen deira, hektar han over armen. Takk for alt, kjære Dagny på det eine sløyfebandet. Ei siste helsing frå Jakob, Ranveig og Tonje på det andre. Ikkje noko spesielt ved det, men kransen er spesiell. Ein raud hjartekrans, laga av berre nellikar, favorittblomen til Jakob og Dagny. Mora og farfaren ville ha ein vanleg krans, som dei kalla det, ein stor rund med klokker og liljer og roser. Det var så vidt ho fekk gjennomslag for hjartet sitt. Ranveig meinte det berre var kransar frå små barn som såg slik ut. Det var farfaren som til slutt sa at Dagny sikkert ville likt han, og nellikar var jo så fint.

Ho går med kransen på armen nedover midtgangen. Rett bak kista går Jakob og Ranveig. Farfaren ser liten og samansokken ut, klamrar seg til armen til mora. Haltinga er ille i dag. Alle andre står stille langs benkeradene. Ho ser rett framfor seg. Der er den kvite trekista. Oppi den ligg ho. Organisten spelar Måneskinssonaten. Presten hadde nemnt i talen sin at Dagny var så glad i Beethoven.

Nei, ikkje tenkje. Og ikkje gråte. Ho skal ikkje gråte. Må berre flytte tankane over på andre ting, slik ho plar gjere på jobb, løfte seg ut av det. Observere dei andre, det hjelper alltid. Iblant har ho tenkt at ho er eit vitne, ikkje eigentleg ein deltakar, men ein som er der for å sjå ting skje.

Ho kan førestelle seg kva dei tenkjer, alle gamlingane som står der, i dei akterutsegla dressane og draktene som er blitt anten for tronge eller for store, men som dei likevel bruker i alle gravferdene. Der er dotter til Svein, tenkjer dei sikkert. Han som berre blei borte. Tragisk historie, Dagny blei aldri den same att. Og der er mor hennar, Ranveig, ho som går saman med Jakob. Ho jobbar visst heile tida, skikkeleg karrierekvinne. Jenta har nærast vakse opp hjå Dagny og Jakob. Det kan ikkje ha vore lett, med Jakob som er så krevjande. Ho løftar blikket, ser rett på dei. Blikka deira vik. No stussar dei vel på at ho ikkje græt. Det får dei berre gjere.

Ein eldre mann kjem ut frå benkerada, byrjar gå på den andre sida av farfaren, legg armen rundt skuldrene hans. No ser ho kven det er. Karsten, næraste venen til Jakob og Dagny. Hadde ho tenkt på det på førehand, skulle ho bede han gå der bak kista saman med dei.

No er dei ute i friluft. Solane på støvlettane er tynne og utan spor, ho må passe seg så ho ikkje ramlar. Berre gå der. Ikkje gråte, ikkje falle. Det er ikkje så langt. Grava er like ved kyrkjeveggen. Dei syng, og presten kastar på jord, av jord er du komen, til jord skal du bli, av jorda skal du atter stå opp.

–Du må leggje frå deg kransen, seier mora, peikar på hjartet ho framleis har over armen. Før ho rekk å gjere noko, har Ranveig sjølv teke kransen frå ho og lagt han på bakken.

Etterpå, den lange flokken av kondolerande. Ho står der berre, smiler og takkar og tek hender. Dei fleste andleta er kjende, men Karsten kjem saman med to menn på hans alder som ho aldri har sett før. Dei presenterer seg, Birger og Johann eitt eller anna. Så kjem slektningar, naboar, kollegaer av Jakob frå avisa, folk frå eldresenteret. Ho har sett dei fleste før. Dei har berre blitt mindre i kroppen, meir skjelvande. Det er som om dei blir meir like med åra, blir tynne, skrukkete menneske, med stadig mindre særpreg og identitet. Men kanskje er det ikkje slik likevel, for Jakob har blitt meir Jakob for kvart år, og Dagny har blitt meir Dagny, og Karsten har sikkert blitt meir Karsten også.

–Snakkar du litt med farfar, Tonje? seier mora og legg ei hand på armen hennar.

–Kvar er han, då?

–Han gjekk inn att i kyrkja, verka litt utanfor. Eg prøvde, men…

Eigentleg vil ho ikkje, orkar ikkje trøyste farfaren no, men mora ser innstendig på ho. Og han seier jo stadig at ho er den næraste han har. Om det nokon gong har vore sant, må det vere no. Så ho snur og går mot kyrkja att, og rundt ho er alt vinter og grått og kvitt, berre grått og kvitt.


KAPITTEL 2

Oslo, 12. mai 2002

TONJE



Det er vår, og store delar av nabolaget har akkurat fylt førti eller gjer det snart. Dei har tydelegvis bestemt seg for å vise at ho er ein av dei, for dette er den fjerde førtiårsdagen ho er i på kort tid. Denne gongen er det Roar, husverten hennar, som har invitert. Hagen liknar ein moderne versjon av eit Carl Larsson-bilete, med alle dei festkledde folka innanfor ei ramme av tuja, mjuka opp av lupinane på innsida og bjørkene og furuene på utsida.

Om natta hadde ho lege der inne i sokkelleilegheita og drøymt at ho dykka i stølsgrenda ovanfor Bakkatun, den som hadde vore under vatn så lenge. Ho sumde gjennom dører og ut gjennom vindauge, mellom gamle, blømande frukttre som strekte armane sine mot lyset og fjella der oppe. Ho kjende seg stadig lettare i kroppen, utan tyngd. Så såg ho faren, som sat på ein benk utanfor ein av stølstuftene og smilte til ho. Ho blei så glad, byrja symje mot han, men vatnet var plutseleg så trått, ville ikkje sleppe ho fram. Og då ho prøvde rope til han, høyrde han ikkje. Ho var støl i bein og armar då ho vakna, hjartet låg utanpå kroppen og dunka.

Gjestene virrar rundt. Damene har gjerne mønstra, halvlang kjole med v-utringing og enkle smykke mot huda. Nokre få har tynn, paljettstrødd chiffontopp og bukser i staden, dongeribukser av den dyre typen med strass og aristokratiske mønster på baklommene. Det er dei som knipsar ivrigast og svingar mest på hoftene når naboane no framfører den sjølvskrivne songen til Roar.

Medan dei står der og klappar, kjenner ho kvalmen slå inn over seg. Ho lèt att auga, lener seg mot veggen.

–Går det bra med deg, Tonje? seier Margrethe, og er på pletten med det same.

–Ja da, seier ho, og så kjem Roar også.

–Er du ikkje heilt i form? seier han.

–Jo visst, berre litt sliten.

–Sjå her, eit glas vatn, seier Margrethe og rekkjer ho eit plastglas med noko i. Ho tek imot, vatnet er glatt og smaklaust, sikkert kjøpevatn.

Nesten alle damene liknar Margrethe, har smale, manikyrerte fingrar med ein eller to tynne gullringar på høgre ringfinger. Dei har høge hælar og halvlangt hår som dei kvar fjerde veke stussar og fargar for 2100 kroner hjå den faste frisøren inne i byen. Over kjolen har dei kasta ein tynn, lys frakk. Dei står med stiletthælane trygt forankra i grasplenen og vippar fram og tilbake med kvitvinsglaset i den venstre handa. Fleire av dei har ein Marlboro Light i den høgre.

Tru kva dei ville tykt om dei visste kven ho var, at ho kjenner seg heva over dei. Ho har ingen grunn til det, ikkje anna enn denne veldige trongen deira til å glatte over, forklare og pynte på. Som når dei røykjer på fest. Det er ikkje farleg, seier dei. Såpass må dei kunne unne seg, og dei har jo for lengst slutta med den daglege røykinga.

Og alt dette insisterande pratet om ungane. Med varm, slepande morsstemme fortel dei kor glade dei er i barna sine, kor tøft det er å jobbe igjen, kor lite søvn dei får. Likevel er dei så heldige, livet som foreldre er jo det beste som finst. Du veit, alt går når ein har småbarn, då får ein krefter ein ikkje veit ein har, seier dei. Og ho smiler, men klarer ikkje kvitte seg med ei kjensle av at alt berre er noko dei seier for å fylle ei eller annan form, ei eller annan forventning.

Ho tek eit godt drag av sigaretten, svelgjer unna eit eller anna rart i halsen, skåler med kvitvinsglaset mot jubilanten som står der med krone på hovudet. Eigentleg har ho ikkje lyst på korkje vin eller røyk, men ho vil ikkje ha spørsmål. Dessutan er det ingen grunn til å vere forsiktig. Ho kan ikkje få denne ungen, har sagt det til seg sjølv kvar gong ho grip seg i å stryke over den vesle bogen der nede eller sende lange blikk etter dei gravide kvinnene på bussen og over dynekantane i barnevognene. Det er ikkje på denne måten barn skal bli til.

–Meir cava? spør Margrethe, går rundt med ei flaske på skrå og skjenkjer i dei høge, smale plastglasa. Ho nikkar, held fram det tomme glaset sitt.

Korkje Margrethe eller Roar har spurt kvifor ho heller vil leige kjellaren deira for 9000 i månaden enn å kjøpe seg sitt eige. Til dei har ho berre sagt at ho jobbar med marknadsføring i eit IT-firma, og dei har ikkje spurt meir. Margrethe og Roar er begge legar og jobbar på Bærum sjukehus. Ungane deira plar hoppe på trampoline utanfor stovevindauget hennar. I helgane dreg dei alle fem til hytta på Norefjell.

–Skål, Tonje, seier Margrethe.

–Skål, seier ho og løftar glaset.

Roar står saman med dei andre mennene i ei eiga gruppe. Dei har mørke dressbukser eller bukser i brun, grå eller grøn kordfløyel, gjerne med breitt lêrbelte og lys skjorte til. Ingen har slips. Dei har alle kort hår, dei fleste har briller. Enkelte byrjar å få måne, tinningane har krope litt oppover. Nokre få har mage som strammar litt under skjorta, men dei fleste held seg godt. Dei står i slalåmbakken med ungane, får på mirakuløst vis trena fleire kveldar i veka. Fleire av dei skal sykle Birken for første gong over sommaren, og til vinteren er det Birken på ski.

Dei har kjent kvarandre lenge. Dei har lært kvarandre sine ungar å sykle. Dei klaskar kvarandre på skuldrene. Dei gjer ikkje noko nummer ut av noko. Dei har alle vore i militæret, dei likar å fiske, å sjå fotball og drikke øl og prate drit, men dei er også moderne fedrar. Dei kan bake mangokake, dei stryk kjolane til kona, breier dynene om ungane om kveldane. Ein gong i tida var det ein slik mann ho hadde ønskt seg.

Dei er IT-konsulentar, salssjefar, sjefsingeniørar, reklamekonsulentar, lærarar. Om morgonen pendlar dei inn til byen, dei raude bremselysa deira funklar som juletrelys innover langs motorvegen, som ei elv av raudt og gult frå Asker til Oslo sentrum.

Ho har hatt menn som dei som kundar i årevis. For kvart år blir det fleire einebustader og færre leilegheiter. Dei anlegg hage. Dei kjøper grasklippar, legg stein i oppkøyrselen, sparklar og målar og tapetserer. Dei kjøper nye møblar, kastar ut dei gamle, les interiørmagasin, får stadig meir minimalistisk stil. Dei legg store, mørke fliser på badegolvet, planlegg å gjere noko med kjellaren. Dei betaler ned på lånet, dei teiknar livsforsikringar, det hender dei drikk portvin framfor peisen. Dei ser TV 2-nyheitene kvar dag og på valdagen køyrer dei saman med kona til stemmelokalet der den eine stemmer SV og den andre Høgre. Begge veit kva den andre stemmer, og ingen av dei tykkjer det er problematisk.

Å, dei ville vore gode fedrar til barnet hennar. Dei les for ungane om kveldane, stiller på dugnad i skulekorpset, er likestilte foreldre, steikjer vaflar, les bøker om barneoppdraging, lèt ungane få sove i dobbeltsenga sjølv om dei eigentleg er blitt for store til det. Dei bur hjå dei aldrande foreldra sine medan polske handverkarar byggjer på huset deira, prosjekt som tek lengre tid og blir dyrare enn planlagt, og som alltid endar med at noko må brytast opp og gjerast på nytt.

–Går det betre no?

Ei hand på skuldra hennar. Ho snur seg. Roar.

–Ja da, svarar ho. –Korleis kjennest det å vere førtiåring?

–Jo takk. Heilt fint.

–Så bra.

–Ingen hjarteven endå, Tonje?

–Nei, du…

–Det er fint, då er det er det framleis håp for oss andre.

–Heh…

–Berre tullar, seier han, klapsar ho på skuldra att. –Men du veit, Margrethe og eg håpar jo at du skal kome heim med ein kjekk mann snart. Ikkje sant, Margrethe?

Han snur seg og tek tak i kona, som står bak han med ryggen til.

–Ja visst, seier Margrethe i det ho snur seg og smiler. –Det hadde vi verkeleg unnt deg, Tonje.

–Mmm, seier ho.

–Men du er kanskje ikkje så oppteken av mann og barn, du?

–Jo, altså…

–Du som høyrer på alt levenet oppe frå oss heile tida, meiner eg, seier Margrethe, og lirkar armen sin inn i Roar sin, lener seg mot han. Ho har føflekker på brystet og er allereie brun i huda, sit ofte ute på verandaen i bikini og les. Bra kropp, i alle fall til å vere i den alderen. Og eit lite hjarte i gull i halsgropa. Dei er eit fint par.

–Ja, stakkars Tonje, seier Roar og stryk med tommelen over overarmen til Margrethe. –Du må forresten helse på ein gammal ven av meg, Egil.

Ein middels høg mann med mørkt hår, kvite tenner og intenst blikk tek tak i handa hennar og ristar ho.

–Har eg ikkje møtt deg før? seier han.

–Det trur eg ikkje, seier ho og kjenner igjen kor kvalm ho er.

–Nei vel, seier han, ser granskande på ho. –Er du sikker? Eg meiner så absolutt eg har sett deg ein eller annan stad?

Og der kjem panikken, som alltid i slike situasjonar. Ho må passe seg. Kven er han, kva vil han, kvifor ser han slik på ho, er han ein kunde eller er det berre småprat?

–Herregud, Egil, seier Roar og flirer. –Slutt å plage leigebuaren min.

–Så så, han må då få flørte litt, seier Margrethe.

–Ha ha, seier Egil. –Det var ikkje slik, altså. Eg meiner verkeleg…

–Ja, særleg, seier Roar, og så byrjar alle le. Ho ler litt, ho også, men latteren hakkar. Like etter løyser gruppa seg opp. Egil går inn i huset, ser ho.

Sjølv blir ho ståande og sjå på Roar og Margrethe, som sirkulerer i selskapet. Dei kallar seg alltid eit godt team. Dei har delt ti år og tre barnefødslar. Men alt ho har lært opp gjennom åra, tilseier at dei ligg sjeldnare og sjeldnare saman, at dei i staden sovnar rygg mot rygg i tørre, kvite dyner i kjølige soverom.

Om ho spurde dei kvifor, ville dei sikkert sagt at ungane og jobben og alle pliktene syg energien ut av dei, men det er sjeldan berre det. Noko har skjedd. På eitt eller anna tidspunkt har noko fordampa frå forholdet deira for aldri å kome attende. Kroppane er avmagnetiserte, energien borte. Det har blitt eit ømt punkt dei ikkje pratar om, som berre ligg der som ei stump sorg mellom dei. Eit tørt og kjølig tema, umogleg å gjere noko med. Det er denne lammande keisemda ho lever av. Ho har sett det her, sett det hjå dei gamle veninnene sine, hjå kollegaene til mora. Folk slår liksom av brytaren når dei snakkar med den dei bur saman med, for så å slå han på att når dei vender seg mot andre.

Etter kvart forsonar dei seg med situasjonen, tenkjer at heile greia er oppskrytt. Men nesten alle reknar med at dei andre para har hyppigare og meir lidenskapeleg sex enn dei sjølve. Dei ser for seg korleis naboen senkar seg over kona si medan måneskinet fell inn over dei gjennom vindauget, korleis ho rir han, med andletet vendt oppover, auga att, munnen halvopen, rask pust. Jonas, den kunden ho har hatt lengst, har fortalt at han ofte drøymer om naboane som har sex. Når han vaknar, skjemst han. Likevel er han kåt. Det er ofte etter ein slik draum han kjem til ho, ikkje berre for å få sex, men også for å fortelje. Det er berre ho han kan prate med, seier han.

Desse folka, som vil gjere det betre enn dei skilde foreldra sine. Aldri i livet om dei skal vere utru nokon gong, risikere alt for ein augneblinks lidenskap. Det er det dei seier, mange av kundane hennar også. Dei vil ikkje vere utru, så dei går til ho i staden.

På dagar som dette oppstår det likevel stunder, små glimt. Det er ikkje vanskeleg å sjå når det skjer. Kanskje er det brysta til ho tvers over bordet, kanskje blikket han held eit sekund eller to for lenge. Hadde ho spurt dei, ville dei insistert på at det var uskuldig. Dei har barn i same barnehage, dei plar reise på helgeturar saman, det har vore snakk om felles sommarferie neste år. Dei er vener, for faen.

Om kveldane sit dei ved sida av den riktige ektefellen i den riktige sofaen i det riktige huset i det riktige nabolaget og veit ikkje at før eller sidan vil noko skje. Før eller sidan vil armen bli liggjande for lenge, eller meldinga bli send, og ingenting vil vere som før. Kanskje det er det som får ho til å kjenne seg heva over dei. Dei har så mykje å miste, ho har ingenting.

I det siste har ho likevel hatt ei kjensle av at alt rykkjer nærare, snører seg saman rundt ho.

Ho blæs ein gråblå røykring opp mot kveldshimmelen.

Framleis er det ei veke att til inngrepet.

insertSpan.js
// Small Javascript that will insert a span-element into every header 
// and paragraph element to trick the iPad/iBooks into centering text.
// See http://infogridpacific.typepad.com/using_epub/2010/10/dirty-little-hacks-in-epub.html
function setSpanIGP(){
  var clsElementList=document.getElementsByTagName('p');
  setSpaninPara(clsElementList);
}

function setSpaninPara(pClassList){
  for(i=0;i<=pClassList.length;i++){
    if(pClassList[i]){
      var para_html=pClassList[i].innerHTML;
      para_html='<span>'+para_html+'</span>';
      pClassList[i].innerHTML=para_html;
    }
  }
}

function init(){setSpanIGP();}

window.onload=init;

